Месяца иуллия в 27 день.


Святаго великомученика и целителя Пантелеймона 





Поем, Блажен муж, 1-й антифон


На Господи воззвах, стихиры на 6, глас 4.


Подобен: Званный свыше:





Иже по достоянию зван быв Пантелеймон, егда человеколюбное всем простерл еси душ попечение, и телес исцеление показуя: тогда тезоименным званием обогатился еси, добродетели воздаяние, и благочестия возмездие мучениче обрет, венценосец и непобедим воин явлься Христа Бога нашего: Егоже моли  спасти и просветити души наша.





Иже от невещественных источник Спасителя, божественных исцелений присно благодать почерпая, и богатно изливая, и подавая приступающим к тебе, всеблаженне, всех славное твое и всесвященное, и светоносное торжество верно совершающих, благодатию Божественною сих озари, богоподобным помазан именованием, яве и благостию: ейже моли всем дароватися, поющым тя. 





Муками многими искусися твоя ныне огнепальная любовь, ко еже сущему желанию,  морем и огнем завистно борим. Темже злоначальнаго испроверг, живоносное действо Утешителя  яве прият богатодательное. Еюже и жива преславно умершаго богомудре показал еси, и различная исцеления соделал еси, преблаженне.





Ины стихиры, глас 2. Самогласны:


Анатолиево: Безмездно благодать даеши человеком, Пантелеймоне мучениче славне: и духи отгониши призыванием Христовым, и слепым видети даруеши,  яко Того угодник искренний: но моли, врачу всеблаженне, даровати мiру мир тверд,  и тя любящим велию милость.





Матере благочестивыя возжелал еси веру, отчее исправил еси нечестие, Ермолаа бо утверждься учении, сим и крещение совершил еси, Пантелеймоне мучениче славне: Милостиваго Бога, недугующих врачу и страстей отгонителю, моли  избавитися от напастей, верою творящым пречестную память твою.





Отринул еси прелесть отца, всеславне, и словеса матерня смысленно приемь, паче злата плод принесл еси, по Господню гласу, и врач изряден явился еси, Пантелеимоне мучениче славне: шествуя же благодати путем, обрел еси лежаща низу младенца, ехидною угрызена, и к Богу молитву сотворив и прилежно помолився, абие отрока воскресил еси и зверя растерзал еси. Темже поминай нас верою творящих твою память, яко да обрящем милость в День Судный.





Слава, глас 6. Византиево:


Возсия днесь честная память безсребреника, верныя созывающи на трапезу тайную, и к торжеству празднственному водяши празднолюбных составления: наста бо ныне нам чудодейственный врач, недуги всем исцеляяй, Пантелеймон твердый страдалец, и молится прилежно  Господеви, спастися душам нашым.





И ныне. Богородичен:


Кто Тебе не ублажит, Пресвятая Дево; Кто ли не воспоет Твоего пречистаго Рождества; безлетно бо от Отца возсиявый Сын Единородный Тойже от Тебе, Чистыя, пройде, неизреченно воплощся, естеством Бог сый, и естеством быв Человек нас ради, не во двою лицу разделяемый, но во двою естеству неслитно познаваемый. Того моли, Чистая Всеблаженная, помиловатися   душам нашим.





Вход. Прокимен дне и чтения три.


На стиховне стихиры, глас 1-й:


Добляго страдальца Пантелеимона, по благочестии подвизавшася, приидите, людие, воспоим глаголюще: радуйся, твердый веры поборниче по пророцех и апостолех, радуйся, Христа в себе имевый, подобяся делы Павлу, радуйся, плавающым небурное пристанище, радуйся, наше похвало  и церкве верных радование.





Стих: Праведник яко финикс процветет, и яко кедр, иже в Ливане умножится.


От младенчества добрую стезю обрет, милостию Христовою помазав сердце, болезни целиши просящым усердно, отнюдуже и умершего воздвигл еси молитвами твоими, и восприял еси небесное царствие, Пантелеймоне всеблаженне.





Стих: Насаждени в дому Господни, во дворех Бога нашего процветут.


Страстотерпца Христова похвалим, мудрого Пантелеимона, иже змия уби силою крестною, и молитвами Ермолаевыми отрока воскреси, и несвященныя посрами мудрости словеса, иже и молится непрестанно, всем подати согрешений прощение.





Ины стихиры, поемыя в Русской обители святаго великомученика Пантелеимона на Афоне, глас 5:


Радуйся, Пантелеимоне мудре, матернее возлюбивый благочестие, отца же нечестие возненавидевый и ко благочестию богомудрыми сего наставивый увещании, священнейшим Ермолаем научен вере совершеннейше, угрызенна же ехидною и умерщвена отрока молитвою твоею воздвигнувый, змия видимаго растерзав и невидимаго, Христа моли, чудодейственниче, даровати нам велию милость.


Стих: Праведник яко финикс процветет, и яко кедр, иже в Ливане умножится.


Радуйся, Пантелеимоне тверде, доблемудрственне представый судящему, и пред сим велегласно Христа исповедавый, и Бога Истиннаго, треблаженне, никакоже устрашася страшных орудий мучения, но претерпев мужественне биения, опаления же и строгания, кипящее олово и всесокрушительное коло, борение со зверьми и водою, божественныя же главы усечение, дерзновение убо имея ко Господу, Тому, великомучениче, молися даровати нам велию милость.


Стих: Насаждени в дому Господни, во дворех Бога нашего процветут.


Радуйся, Пантелеимоне благосерде, с Небесе по достоянию приемый от Всемилостиваго Спаса именование всемилостиваго, еже уверяеши делы воистнну, всех милуя, к тебе притекающих, врачу скорый недугующих, исцелений реко приснотекущая, источниче чудес неисчерпаемый, мучеников похвало, безсребренников славо, Христу молися, целебниче, даровати велию милость.





Слава Отцу и Сыну и Святому Духу, глас 8. Византиево:


Матернее возлюбив благочестие, отчим же безбожием возгнушався, Врачу душ воин быв, врачебне себе наказал еси: и божественную благодатию во обоих благоискусен, страстей всегубитель, и душ врач показался еси: но якоже в страданиих твердое, и в молитвах приснопребывательное стяжав, Пантелеимоне мучениче Христов, прилежно моли спастися душам нашым.





И ныне и присно и во веки веков. Аминь. Богородичен:


Безневестная Дево, яже Бога неизреченно заченши плотию, Мати Бога Вышнего, Твоих рабов мольбы приими, Всенепорочная, всем подающи очищение прегрешений: ныне наша моления приемлющи, моли спастися всем нам. 





Тропарь. глас 3-й.


Страстотерпче святый и целебниче Пантелеймоне, моли милостиваго Бога, да прегрешений оставление подаст душам нашым.





Слава, и ныне, Богородичен:


Тя, ходатайствовавшую спасение рода нашего, воспеваем, Богородице Дево, плотию бо от Тебе восприятою Сын Твой и Бог наш, крестом восприим страсть, избави нас от тли, яко Человеколюбец.

